
O‘ZBEKISTONDA “YASHIL” IQTISODIYOTGA 
O‘TISH STRATEGIYASINING INVESTITSION 

MEXANIZMLARI VA ULARNING 
SAMARADORLIGI
Otaboyev Axmed Maxsudbek o‘g‘li

Toshkent davlat iqtisodiyot universiteti,
Mustaqil izlanuvchisi

Raxmatullayev Sardor Afzal o‘g‘li 
Toshkent davlat iqtisodiyot universiteti, 

Menejment fakulteti, 4-kurs, KB-62/22 guruh talabasi

Annotatsiya: Mazkur ilmiy tezisda O‘zbekistonda “yashil” iqtisodiyotga o‘tish strategiyasi doirasida qo‘llanilayotgan 
investitsion mexanizmlar va ularning samaradorligi tahlil qilinadi. Tadqiqotda davlat investitsiyalari, davlat-xususiy sheriklik, 
xalqaro moliya institutlari mablag‘lari hamda “yashil” moliyalashtirish instrumentlarining iqtisodiy transformatsiyadagi o‘rni 
yoritiladi. Investitsion mexanizmlarning energiya samaradorligini oshirish, emissiyalarni qisqartirish va barqaror iqtisodiy 
o‘sishni ta’minlashdagi ahamiyati baholanadi.

Kalit soʻzlar: yashil iqtisodiyot, yashil investitsiyalar, investitsion mexanizmlar, energiya samaradorligi, barqaror rivojlanish.
Abstract: This scientific thesis analyzes the investment mechanisms of Uzbekistan’s transition strategy to a green 
economy and assesses their effectiveness. The study examines the role of public investments, public–private partnerships, 
international financial institutions, and green financing instruments in supporting sustainable economic development. 
Special attention is given to the impact of investment mechanisms on improving energy efficiency, reducing greenhouse 
gas emissions, and ensuring long-term economic sustainability.

Key words: green economy, green investments, investment mechanisms, energy efficiency, sustainable development.
Аннотация: В научной тезисной работе рассматриваются инвестиционные механизмы стратегии перехода 
Республики Узбекистан к «зелёной» экономике и оценивается их эффективность. Анализируется роль 
государственных инвестиций, государственно-частного партнёрства, ресурсов международных финансовых 
институтов и инструментов «зелёного» финансирования в обеспечении устойчивого экономического развития. 
Особое внимание уделяется влиянию инвестиционных механизмов на повышение энергоэффективности и 
сокращение выбросов парниковых газов.

Ключевые слова: зелёная экономика, зелёные инвестиции, инвестиционные механизмы, энергоэффективность, 
устойчивое развитие.

K I R I S H
Yaqin o‘n yil ichidagi kuzatishlarda iqlim o‘zgarishi, resurslar tanqisligi hamda ekologik xavflarning kuchayishi 

global miqyosda iqtisodiy siyosatning yangi ustuvor yo‘nalishini — “yashil” iqtisodiyotga o‘tish jarayonini 
jadallashtirdi. Ushbu jarayonning markazida energiya va resurslardan oqilona foydalanish, ishlab chiqarishning 
uglerod sig‘imini kamaytirish, qayta tiklanuvchi energiya manbalarini keng joriy etish hamda ekologik barqaror 
o‘sishni ta’minlash kabi vazifalar turadi. Ayniqsa, iqtisodiyotning bazaviy tarmoqlarini modernizatsiyalash va 
diversifikatsiyalash jarayonlarida “yashil” tamoyillarni integratsiya qilish investitsiyaviy yondashuvlarni tubdan 
yangilashni talab etmoqda.

O‘zbekistonda mazkur yo‘nalish davlat siyosati darajasiga ko‘tarilib, O‘zbekiston Respublikasi Prezidentining 
2019-yil 4-oktabrda “2019 — 2030-yillar davrida Oʻzbekiston Respublikasining “yashil” iqtisodiyotga oʻtish 
strategiyasini tasdiqlash toʻgʻrisida”gi PQ–4477-son qarori tasdiqlandi. Ushbu hujjat mamlakatda tarkibiy 
islohotlarni chuqurlashtirish, bazaviy tarmoqlarni modernizatsiyalash, hududlarni barqaror ijtimoiy-iqtisodiy 
rivojlantirish bilan bir qatorda, resurs tejamkor va ekologik xavfsiz iqtisodiyotni shakllantirishga xizmat qiluvchi 

kompleks chora-tadbirlarni belgilab berdi. Strategiya doirasida “yashil” iqtisodiyotga o‘tishning asosiy vazifalari 
sifatida energiya samaradorligini oshirish, tabiiy resurslardan oqilona foydalanish, “yashil” mezonlarni davlat 
investitsiyalari va xarajatlarining ustuvor yo‘nalishlariga kiritish, davlat-xususiy sheriklikni rivojlantirish hamda 
xalqaro moliyaviy institutlar bilan hamkorlikni faollashtirish orqali tajriba-sinov loyihalarini qo‘llab-quvvatlash 
ko‘zda tutilgan.

Shu bois, O‘zbekistonda yashil iqtisodiyotga o‘tish strategiyasining investitsion mexanizmlari va ularning 
samaradorligi mavzusi ilmiy jihatdan dolzarb bo‘lib, u strategiyada belgilangan moliyalashtirish vositalari, 
rag‘batlantirish mexanizmlari, davlat-xususiy sheriklik va xalqaro moliya institutlari ishtiroki orqali “yashil” 
o‘sishga erishish imkoniyatlarini tahlil qilishga qaratiladi. Mazkur tezisda investitsion mexanizmlarning mazmuni, 
ularning ishlash mantiqi va kutilayotgan natijalarga ta’siri ilmiy asosda yoritilishi orqali amaliy takliflar ishlab 
chiqish uchun zarur nazariy va metodik asos shakllantiriladi.

O‘zbekiston Respublikasi ham global iqlim muammolarini hal etish va ekologik xavfsizlikni ta’minlash yo‘lida 
barqaror iqtisodiyotni shakllantirishga intilmoqda. Mamlakat miqyosida amalga oshirilayotgan islohotlar “Yangi 
O‘zbekiston” konsepsiyasi doirasida yangi iqtisodiy paradigmani — yashil o‘sish va innovatsion rivojlanish 
tamoyillarini amaliyotga joriy etishni nazarda tutadi [2]. Mamlakat miqyosida keng qamrovchi chora-tadbirlar 
amalga oshirilmoqda. Shuningdek, yashil iqtisodiyot yuzasidan zaruriy strategic investitsiyalar jalb qilinmoqda.

“Yashil” iqtisodiyotning asosiy maqsadlaridan biri iqlim o‘zgarishini oldini olish va iqlim o‘zgarishi natijasini 
iqtisodiyot tarmoqlariga ta’sirini kamaytirish hisoblanadi. Iqlim o‘zgarishini asosiy sababi atmosferaga IGni 
haddan ziyod tashlanishi bo‘lgani sababli ularni qisqartirish iqlim o‘zgarishini oldini olish. Shu sababli iqtisodiyot 
tarmoqlarini dekarbonizatsiya qilish “yashil” iqtisodiyotning yana bir asosiy yo‘nalishi hisoblanadi [3].

Ilmiy adabiyotlarda “yashil” transformatsiyaning markaziy omili sifatida investitsion mexanizmlar — ya’ni 
davlat byudjeti xarajatlarini “yashil” mezonlar asosida ustuvorlashtirish, davlat-xususiy sheriklik (DXSh) orqali 
loyihalarni kengaytirish, xalqaro moliya institutlari resurslarini jalb etish, shuningdek, yashil kreditlash va “yashil” 
fondlar kabi bozor instrumentlarini rivojlantirish ko‘p bor ta’kidlanadi [4],[1]. Xususan, UNDPning O‘zbekiston 
bo‘yicha iqlim xarajatlari va institutsional moliyalashtirishga oid tahlillarida “yashil” strategiya yo‘nalishlarini 
amalga oshirishda budjet rejalashtiruvi, monitoring va natijadorlik ko‘rsatkichlarini kuchaytirish muhimligi qayd 
etiladi [1]. Jahon banki esa iqlim harakatlari uchun davlat fondlari va davlat ishtirokidagi moliya institutlarini 
“yashil investitsiya chempionlari”ga aylantirish, ya’ni ularning portfellarini yashil texnologiyalar va barqaror 
infratuzilma loyihalariga yo‘naltirish orqali xususiy kapitalni ko‘proq jalb etish mumkinligini asoslaydi [4]. Bu 
yondashuv investitsion mexanizmlarni nafaqat resurs manbai, balki multiplikativ ta’sir (xususiy sarmoyani 
tortuvchi “katalizator”) sifatida ham talqin qilishga imkon beradi.

Tadqiqotlar shuni ko‘rsatadiki, investitsion mexanizmlarning samaradorligi ko‘p jihatdan institutsional 
muhit (regulyativ barqarorlik, tarif siyosati, loyihalarni tanlash shaffofligi, risklarni taqsimlash) va bozor 
infratuzilmasi (barqaror moliyalashtirish standartlari, yashil instrumentlar ekotizimi) bilan belgilanadi [5],[6]. 
OECDning O‘zbekiston bo‘yicha barqaror (yashil) investitsiyalar siyosati islohotlariga doir yo‘l xaritasi “yashil” 
investitsiyalarni rag‘batlantirish uchun siyosiy instrumentlar uyg‘unligi, investorlar uchun aniq qoidalar va 
tarmoqlar kesimidagi islohotlar muhimligini ta’kidlaydi [5]. ADBning O‘zbekiston bilan hamkorlik strategiyasi ham 
2030-yilgacha yashil iqtisodiyotga o‘tish maqsadlariga erishishda energetika, transport, shahar infratuzilmasi 
va xususiy sektor investitsiyalarini faollashtirishni ustuvor yo‘nalish sifatida ko‘rsatadi [6]. Shu bilan birga, Jahon 
bankining O‘zbekistonda yashil transformatsiya bo‘yicha tahliliy hisobotlarida resurs samaradorligi va kam 
uglerodli o‘sish yo‘nalishlarini moliyalashtirish, loyiha natijadorligini baholash hamda iqlim xavflarini iqtisodiy 
rejalashtirishga integratsiya qilish masalalari muhim o‘rin tutadi [7]. Demak, mavjud adabiyotlar O‘zbekistonda 
“yashil” iqtisodiyotga o‘tish investitsion mexanizmlarini instrumentlar majmui (budjet, DXSh, xalqaro resurslar, 
bozor instrumentlari) va samaradorlik mezonlari (energiya/resurs tejamkorligi, emissiya intensivligi pasayishi, 
investitsiya multiplikatori, institutsional ijro) asosida kompleks baholash zarurligini ko‘rsatadi.

X U L O S A  V A  T A K L I F L A R
Olib borilgan tahlillar shuni ko‘rsatadiki, O‘zbekistonda “yashil” iqtisodiyotga o‘tish jarayoni davlat 

siyosatining ustuvor yo‘nalishlaridan biriga aylangan bo‘lib, bu borada 2019–2030-yillarga mo‘ljallangan 
Strategiya muhim institutsional va normativ asos vazifasini bajarmoqda. Strategiyada energiya samaradorligini 
oshirish, qayta tiklanuvchi energiya manbalarini rivojlantirish, tabiiy resurslardan oqilona foydalanish hamda 
iqlim o‘zgarishining salbiy oqibatlarini yumshatishga qaratilgan kompleks chora-tadbirlar belgilangan. Ushbu 
vazifalarning muvaffaqiyatli amalga oshirilishi esa, avvalo, samarali investitsion mexanizmlarni shakllantirish 
va ularni amaliyotda izchil qo‘llash bilan bevosita bog‘liqdir.

Tadqiqot natijalari shuni tasdiqlaydiki, “yashil” iqtisodiyotga o‘tishda davlat investitsiyalari, davlat-xususiy 
sheriklik loyihalari, xalqaro moliya institutlari mablag‘lari hamda bozor instrumentlari (yashil kreditlar, fondlar 
va boshqa moliyaviy vositalar) o‘zaro uyg‘unlikda ishlagan taqdirdagina kutilgan natijalarga erishish mumkin. 

Shu bilan birga, investitsion mexanizmlarning samaradorligi institutsional muhit barqarorligi, regulyativ 
aniqlik, loyihalarni tanlash va baholashdagi shaffoflik, shuningdek, monitoring va hisobdorlik tizimlarining 
rivojlanganlik darajasiga bog‘liq ekani aniqlandi. Mavjud muammolar, jumladan, energiya samaradorligining 
pastligi, texnologik yangilanish sur’atlarining sustligi va xususiy sektor faolligining yetarli emasligi investitsion 
resurslardan foydalanish samaradorligini cheklab kelmoqda.

Yuqoridagi xulosalardan kelib chiqib, quyidagi amaliy takliflarni ilgari surish maqsadga muvofiq deb 
hisoblanadi:

−	 davlat investitsiyalari va byudjet xarajatlarini rejalashtirish jarayonida “yashil” mezonlarni majburiy 
tartibda joriy etish, ya’ni energetik va resurs samaradorlik ko‘rsatkichlarini investitsiya loyihalarini tanlashning 
asosiy kriteriylaridan biriga aylantirish zarur. Bu davlat mablag‘larining ekologik va iqtisodiy samaradorligini 
oshirishga xizmat qiladi.

−	 davlat-xususiy sheriklik mexanizmlarini “yashil” infratuzilma va energiya loyihalariga faol yo‘naltirish, 
xususan, qayta tiklanuvchi energetika, transport va qurilish sohalarida xususiy investorlar uchun risklarni 
kamaytiruvchi kafolat va rag‘batlantirish mexanizmlarini kengaytirish maqsadga muvofiqdir.

−	 bank-moliya tizimida “yashil” kreditlash va moliyalashtirish instrumentlarini rivojlantirish, maxsus “yashil” 
fondlar va energiya tejamkorligi jamg‘armalarini tashkil etish orqali uzoq muddatli va nisbatan arzon moliyaviy 
resurslarni shakllantirish lozim. Bu, ayniqsa, kichik va o‘rta biznes subyektlarining “yashil” texnologiyalarni joriy 
etishdagi ishtirokini kuchaytiradi.

−	 “yashil” investitsiya loyihalarining samaradorligini baholash va monitoring qilish tizimini takomillashtirish, 
ya’ni energiya sarfi, emissiya intensivligi va investitsiya multiplikatori kabi ko‘rsatkichlar asosida natijadorlikni 
muntazam tahlil qilish mexanizmlarini joriy etish zarur.

−	 xalqaro moliya institutlari va donor tashkilotlar bilan hamkorlikni chuqurlashtirish orqali ilg‘or tajriba va 
moliyaviy resurslarni jalb etish, shu bilan birga, milliy institutlarning “yashil” investitsiyalarni boshqarish bo‘yicha 
salohiyatini oshirish muhim ahamiyat kasb etadi.

O‘zbekistonda “yashil” iqtisodiyotga o‘tish strategiyasining investitsion mexanizmlari izchil takomillashtirilsa 
va ularning samaradorligi tizimli ravishda baholab borilsa, bu nafaqat ekologik barqarorlikni ta’minlash, balki 
iqtisodiyotning uzoq muddatli raqobatbardoshligini oshirish va barqaror o‘sishga erishishda muhim omil bo‘lib 
xizmat qiladi.

